
ANNOTATSIYA  
 Mazkur maqolada sharqshunoslik va g‘arbshunoslikning tarixiy genezisi hamda evolyutsiyasi 
komparativistik yondashuv asosida tahlil qilinadi. Tadqiqotda asosiy e’tibor Sharq va G‘arb 
sivilizatsiyalarida “biz” va “boshqa” tushunchalarining shakllanish jarayonining ilmiy, madaniy, 
diniy va siyosiy omillar bilan bog‘liqligini ochib berishga qaratilgan. Shuningdek, maqolada 
sharqshunoslik va g‘arbshunoslikni turli tarixiy davrlarda soha sifatida shakllantirgan paradigmalar 
alohida tahlil qilinadi. Tadqiqot natijalari Sharq va G‘arb o‘rtasidagi madaniy-intellektual 
munosabatlarni chuqurroq anglash hamda zamonaviy sivilizatsion qarama-qarshiliklarning tarixiy 
ildizlarini aniqlashda muhim nazariy asos bo‘lib xizmat qiladi. 
Kalit so’zlar: sharqshunoslik, g‘arbshunoslik, “biz” va “boshqa”, identiklik, orientalizm, 
oksidentalizm, bilim va hokimiyat, komparativistik tahlil. 

ORIENTAL STUDIES AND OCCIDENTAL STUDIES: 

A HISTORICAL-COMPARATIVE ANALYSIS OF THE “US” AND “THE OTHER” 
DISCOURSE 

ANNOTATION 
This article analyzes the historical genesis and evolution of Oriental studies and Occidental studies 
based on a comparative methodological approach. The research primarily focuses on revealing the 
interconnection between scientific, cultural, religious, and political factors in the formation of the 
concepts of “us” and “the other” within Eastern and Western civilizations. In addition, the article 
examines the paradigms that shaped Oriental studies and Occidental studies as academic fields in 
different historical periods. The findings of the study provide an important theoretical basis for a 
deeper understanding of cultural and intellectual relations between the East and the West, as well as 
for identifying the historical roots of contemporary civilizational confrontations. 
Keywords: Oriental studies, Occidental studies, “us” and “the other”, identity, Orientalism, 
Occidentalism, knowledge and power, comparative analysis. 

ВОСТОКОВЕДЕНИЕ И ЗАПАДОВЕДЕНИЕ: 
ИСТОРИКО-КОМПАРАТИВНЫЙ АНАЛИЗ ДИСКУРСА «МЫ» И «ДРУГОЙ» 

 
АННОТАЦИЯ  

В статье проводится компаративистский анализ исторического генезиса и эволюции 
востоковедения и западоведения. Основное внимание в исследовании уделяется выявлению 
взаимосвязи научных, культурных, религиозных и политических факторов в процессе 
формирования понятий «мы» и «другой» в восточной и западной цивилизациях. Кроме того, в 
статье отдельно анализируются парадигмы, сформировавшие востоковедение и западоведение 
как научные направления в различные исторические периоды. Результаты исследования 
служат важной теоретической основой для более глубокого осмысления культурно-
интеллектуальных отношений между Востоком и Западом, а также для выявления 
исторических корней современных цивилизационных противостояний. 
Ключевые слова: востоковедение, западоведение, «мы» и «другой», идентичность, 
ориентализм, оксидентализм, знание и власть, компаративистский анализ. 
 

Kirish va mavzuning dolzarbligi. Ma’lum bir tadqiqot sohalari borki ularni o‘rganish uchun 
cheklangan doiradagi manbalarga murojaat qilishning o‘zi kifoya qiladi. Biroq, ma’lum bir madaniy 
muhitdan turib boshqa bir madaniyat va o‘zliklar haqida fikrlash uni tariflash biz tasavvur 
qilganimizdan-da murakkab jarayon bo‘lib, bizning oldimizga avvalo begona madaniyat haqida biz 
qanchalik tariflashga haqlimiz degan o‘rinli falsafiy muammoni qo‘yadi. Shu o‘rinda ta’kidlash joizki 
insoniyat tarixida boshqani anglashning aniq bir manbalar tizimi shakllanmagan. Chunki “boshqani 
bilish” aniq va mustaqil akademik yo‘nalish sifatida shakllanmagan bo‘lib, uni tadqiq etish uchun 
muayyan nom ostidagi asarlarga murojaat qilishning imkoni yo‘q. Shu sababli uni yagona, bir xil va 
bir jinsli bilimlar majmuasi sifatida talqin etib bo‘lmaydi. Aksincha, u turli yondashuv va 
yo‘nalishlarga ega bo‘lgan, bevosita yoki bilvosita tarzda “boshqa”ni muhokama qilish va uni anglash 
yoki tasvirlashga qaratilgan tadqiqotlar majmuasini ifodalaydi. Bu kabi qarashlar ba’zan 
sayohatnomalarda, tarixiy solnomalarda, axloqiy asarlarda, hatto ijtimoiy sohaga oid bo‘lmagan 
kitoblarda ham uchrashi mumkin. Shu bois, muayyan bir xalq yoki etnik guruhning “boshqa”ga 
bo‘lgan munosabatini anglash uchun o‘sha madaniyat doirasida shakllangan barcha madaniy 
mahsulotlar majmuasini tahlil qilish zarur bo‘ladi. 

Tabiiyki, bunday majmua turli qarash va nuqtayi nazarlarni o‘z ichiga oladi va bu bilimlar 
tizimida yagona umumiy yondashuv shakllangan, deb aytish mushkul. Biroq muayyan tarixiy davrda 
yaratilgan asarlar majmuasida ustuvor va hukmron bo‘lgan tendensiyani aniqlash imkoniyati mavjud. 
Bundan tashqari, kishilik jamiyatlarining dinamik rivojlanishi sababli “boshqa”ga bo‘lgan munosabat 
va qarashlarning ustuvor shakllari tarixning turli davrlarida turlicha ko‘rinish kasb etgan. 

Ayni shu jihatlarni inobatga olgan holda qariyb ikki yarim ming yillikdan ortiq davrda 
shakllangan G‘arb va Sharq madaniy munosabatlarida “Biz” va “Boshqa” ning shakllanishini 
sharqshunoslik (orientalizm) va g’arbshunoslik (oksidentalizm) fenomenlarining tarixiy evolyutsiya 
asosida davrlashtirish orqali tushunib yetish mumkin. Bu davrlashtirish bugungi davrda ham dolzarb 
bo‘lib qolayotgan G‘arb va Sharq dixotomiyasining madaniy-mafkuraviy, siyosiy ildizlarini tahlil 
qilish va tushunish imkonini bergan holda zamonaviy dunyoning mafkuraviy manzarasida so’ngi 
paytda tez-tez yangrayotgan sivilizatsion qarama-qarshiliklar kabi narrativlarni anglash imkonini 
beradi. 

Metodlar va o‘rganilganlik darajasi. G’arb va Sharqda madaniy o‘zaro anglashinuvni 
tarixiy davrlashtirishda yuqorida aytilganidek barcha davrlarni shakllantirgan yetakchi tendension 
xususiyatlarni etirof etgan holda amalga oshirish muhim. Aynan shunday qilinganda Sharqda ham 

G’arbda ham boshqashunoslikning (sharshunoslik va g‘arbshunoslik nazarda tutilyapti) umumiy 
davrlarini shakllantirish mumkin. Davrlashtirishda bir qancha tadqiqotchilar G‘arb va Sharq 
sivilizatsiyalarining “boshqa”ga munosabatini turli nuqtayi nazarlardan bosqichlarga ajratishga 
e’tibor qaratganlar. Shuning uchun ham sharqshunoslik va g‘arbshunoslikni davriy taraqqiyotda 
qiyosiy tahlil qilish muhim hisoblanadi. 

G‘arbda sharqshunoslikning shakllanishini davrlashtirish masalasi bir yoqlama jarayon emas. 
Bu murakkablik, eng avvalo, sharqshunoslik faqatgina ilmiy soha bo‘lib qolmasdan, balki tarix 
davomida siyosat, din, madaniyat va mafkura bilan chambarchas bog‘liq holda rivojlanganligi bilan 
izohlanadi. Shu bois, bu yo‘nalishning paydo bo‘lishi va taraqqiyot bosqichlariga baho berishda 
olimlar turlicha fikr va yondashuvlarni ilgari surib kelganlar. 

Ba’zi tadqiqotchilar sharqshunoslikning ildizlarini qadimgi davrlarga, xususan, yunon 
mutafakkirlarining Sharq haqidagi tasavvurlariga borib taqaladi, deb hisoblaydilar. Gerodot, Aristotel 
singari antik mualliflar Sharqni o‘rganishni alohida ilm sifatida emas, balki o‘zlaridan farqli bo‘lgan 
dunyoni tushunishga bo‘lgan tabiiy qiziqish natijasi sifatida ko‘rganlar. Bu davrda Sharq “boshqa” 
makon sifatida tasavvur qilinib, u haqida umumiy, ba’zan esa afsonaviy qarashlar shakllangan. 

Boshqa bir guruh olimlar esa sharqshunoslikning shakllanishini o‘rta asrlar bilan bog‘laydi. 
Ularning fikricha, xristian G‘arbi va islom dunyosi o‘rtasidagi to‘qnashuvlar, salib yurishlari hamda 
missionerlik faoliyati Sharqni chuqurroq bilishga ehtiyoj tug‘dirgan. Biroq bu ehtiyoj xolis ilmiy 
qiziqishdan ko‘ra, ko‘proq diniy va mafkuraviy maqsadlarga xizmat qilgan. Shu sababli bu davrdagi 
sharqshunoslik Sharqni ko‘pincha raqib yoki xavfli “boshqa” sifatida tasvirlagan. 

Yana bir yondashuvga ko‘ra, sharqshunoslik haqiqiy ilmiy yo‘nalish sifatida Yevropada 
Uyg‘onish davridan boshlab shakllana boshlagan. Aynan shu davrda Sharq tillari o‘rganildi, 
qo‘lyozmalar tarjima qilindi va universitetlarda Sharqqa oid bilimlar tizimli tarzda jamlana boshlandi. 
Shunga qaramay, bu ilmiy izlanishlar mustamlakachilik siyosati bilan yonma-yon kechgani sababli, 
Sharq haqidagi bilimlar ko‘pincha amaliy va siyosiy manfaatlarga bo‘ysundirildi. 

XX asrga kelib, sharqshunoslikka bo‘lgan munosabat yanada tanqidiy tus oldi. Edvard 
Saidning ishlari bu sohani qayta baholashga turtki bo‘ldi. U sharqshunoslikni G‘arbning Sharq 
ustidan ustunlikni o‘rnatishga xizmat qilgan bilimlar tizimi sifatida talqin qildi. Shu bilan birga, 
sharqshunoslikni davrlashtirish masalasi endi faqat tarixiy bosqichlarni sanab o‘tish bilan 
cheklanmay, balki bilim, hokimiyat va madaniy tasvirlar o‘rtasidagi murakkab munosabatlarni ham 
hisobga oladigan yondashuvga aylandi. 

G‘arbda sharqshunoslikning shakllanishi va rivojlanishini davrlashtirish masalasi murakkab 
va ko‘p qirrali ilmiy muammo hisoblanadi. Bu holat, avvalo, sharqshunoslikning faqat akademik 
yo‘nalish sifatida emas, balki siyosiy, madaniy va mafkuraviy jarayonlar bilan chambarchas bog‘liq 
holda rivojlanganligi bilan izohlanadi. Shu sababli tadqiqotchilar sharqshunoslik tarixini 
davrlashtirishda turlicha yondashuvlarni ilgari surganlar. 

Jumladan, “Muhammad Hasan Zamaniy o‘zining “G‘arb sharqshunosligi va islomshunosligi” 
asarida G‘arb sharqshunosligi tarixini Gerodot davridan boshlab hozirgi kungacha bo‘lgan jarayon 
sifatida ko‘rib chiqib, uni o‘n bosqichga ajratadi”[1, 3]. Uning yondashuvida sharqshunoslikning 
ilmiy shakllanishi bilan bir qatorda, tarixiy-siyosiy omillarning ta’siri ham muhim o‘rin tutadi. 
“Ayrim olimlar, xususan Salim al-Hajj, sharqshunoslik tarixini to‘rt bosqich doirasida tahlil qilgan 
bo‘lsa, boshqa tadqiqotchilar uni olti bosqichga bo‘lib o‘rganishni ma’qul ko‘rganlar” [1, 3]. 

Zamonaviy tadqiqotchilar orasida turk olimi “Yuksel Bulut sharqshunoslikni bilim va 
hokimiyat munosabatlari doirasida tahlil qilib, uni klassik, modern va postkolonial jihatdan 
davrlashtiradi” [2, 21–38]. Bu yondashuv sharqshunoslikni faqat ilmiy faoliyat emas, balki muayyan 
tarixiy davrlarning mafkuraviy ehtiyojlariga xizmat qilgan diskurs sifatida tushunishga imkon beradi. 

Umuman olganda, G‘arb sharqshunosligini davrlashtirish borasida yagona va mutlaq 
yondashuv mavjud emas. Turli olimlar tomonidan taklif etilgan tasniflar sharqshunoslikning turli 
jihatlarini — ilmiy, siyosiy, diniy va madaniy tomonlarini yoritishga xizmat qiladi. Bu esa 
sharqshunoslikni yaxlit va tanqidiy ruhda o‘rganishda muhim nazariy asos bo‘lib xizmat qiladi. 

Shubhasiz, yuqoridagi har bir tasnif muayyan g‘oyaviy va metodologik yo‘nalish ta’sirida 
yuzaga kelgan bo‘lib, ko‘pincha siyosiy muhitning bilish jarayoniga ko‘rsatgan ta’siri bilan 

bog‘liqdir. Biroq avvalgi tasniflardan farqli ravishda biz masalaga faqat siyosiy nuqtayi nazardan 
emas, balki madaniy va sivilizatsion yondashuv asosida qarashga harakat qildik. Shuningdek, tasnif 
faqat tarixiy voqealarga emas, balki Sharq va G‘arb sivilizatsiyalari tarixida “boshqa”ni anglashga 
xos bo‘lgan umumiy xususiyatlarga asoslanadi. Shu nuqatiyinazardan Sharq va G‘arb munosabatlari 
to‘rtta yirik tarixiy bosqichga bo‘linadi. 

Muhokama. Tarixiy manbalarda qayd etilgan Sharq va G‘arb o‘rtasidagi dastlabki jiddiy 
munosabatlar miloddan avvalgi VI asrda Eron va Yunoniston o‘rtasida yuzaga kelgan siyosiy-harbiy 
qarama-qarshilik bilan bog‘liqdir. Yunonlar bu davrda o‘z raqibini yaxshiroq anglash, unga qarshi 
mudofaa va hujum strategiyalarini ishlab chiqish maqsadida “Sharqni bilish”ga kirishganlar. Shu 
sababli, G‘arbda “boshqa”ni anglash an’analarining ildizlarini qadimgi Yunoniston davriga borib 
taqaladi, deyish mumkin. 

Aslida “Sharq” va “G‘arb” atamalari yunonlarning o‘ziga xos geografik tasavvuridan kelib 
chiqqan. “Ular O‘rta Yer dengizi havzasini, xususan Yunonistonni dunyoning markazi deb 
hisoblaganlar. O‘rta Yer dengizining shimolini Yevropa, janubini Liviya (Shimoliy Afrika), sharqiy 
qismini esa Osiyo deb ataganlar. Agar Yunonistonni markaz sifatida olsak, Osiyo uning sharqida, 
Yevropa esa g‘arb va shimolida joylashgan bo‘ladi. Aristotel ham shu tasavvurga tayangan holda 
Yunoniston aholisi o‘ziga xos, boshqalardan ajralib turuvchi ustun xalq ekanini ta’kidlagan” [3, 18].  

Garchi yunonlar nazarida eronliklar eng muhim “boshqalar” bo‘lgan bo‘lsa-da, ayrim yunon 
mualliflari Yunonistonni kuchayib borayotgan Eron imperiyasiga qarshi yanada qat’iy qarshilikka 
undash maqsadida sharqliklar va xususan eronliklar haqida buzib ko‘rsatilgan, salbiy tasvirlar 
yaratganlar. Yunon faylasuflari, tarixchilari, geograflari, dramaturglari va shoirlari o‘z asarlarida 
ko‘pincha yunonlarni osiyolik xalqlardan tubdan farqli tarzda tasvirlaganlar. Ular Osiyo jamiyatlarini 
qat’iy ijtimoiy tabaqalarga bo‘lingan, harakatsiz, zulm va buzuqlikka botgan jamiyatlar sifatida 
ifodalab, yunonlarni esa fazilatli, adolatparvar va erkin xalq sifatida ko‘rsatganlar. 

Yunonlar “boshqa”ning o‘zligini belgilashda diniy omillarni asosiy mezon sifatida kamroq 
qo‘llaganlar. Ular diniy ta’limotlarga kuchli mutaassiblik bilan yondashmaganlar. Yunonlar uchun 
birlamchi ahamiyatga ega bo‘lgan narsa — fuqarolik tushunchasi bo‘lib, u siyosiy va ijtimoiy 
identifikatsiyaning eng muhim asosi hisoblangan. Shu bois, “boshqa”ni ta’riflashda din va diniy 
farqlanish ikkinchi darajali rol o‘ynagan. 

Yunoniston Aleksandr tomonidan zabt etilgach, bu jarayon to‘xtab qoldi, deb o‘ylash 
noto‘g‘ri. Makedoniyalik Aleksandr harbiy jihatdan Yunonistonda ustunlikka erishgan bo‘lsa-da, 
madaniy jihatdan ushbu sivilizatsiyadan ta’sirlandi va uning yurishlari natijasida ellinizim fenomeni 
vujudga keldi.  

Xristianlashuvdan oldingi davrdagi Rim imperiyasini ham aynan yunon ananalarining 
davomchisi sifatida baholash mumkin. Rimliklar yunonlar tomonidan shakllantirilgan Sharq-G‘arb 
dixotomiyani ma’lum bir transformatsiyalar bilan birga davom ettirdilar. Rim davrida fuqarolik 
tushunchasi shahar-davlat chegarasidan chiqib, umumimperiyaviy maqom kasb etdi, biroq baribir 
“biz” va “boshqa”ni ajratish mezoni sifatida fuqarolik muhim identitlik bo‘lib qoldi.  

Ikkinchi davr Islom va xristianlikning paydo bo‘lishi bilan bog‘liq. Rim imperiyasining 
xristianlashuvi va Umaviy hamda Abbosiy xalifaliklarning vujudga kelishi bir vaqtda sodir 
bo‘lmagan bo‘lsa-da, “boshqa”ni anglash jarayoniga o‘xshash ta’sir ko‘rsatib, Sharq va G‘arbda 
“boshqashunoslik” mohiyatini tubdan o‘zgartirdi. 

Islom va xristianlikning har ikkisi kufr va iymon tushunchalariga urg‘u berib, identitet 
shakllanishida muhim rol o‘ynadi. Xristianlikning Rim imperiyasi tomonidan qabul qilinishi va 
islomiy imperiyalarning shakllanishi natijasida diniy identitet siyosiy tizimlar bilan uzviy bog‘lanib 
ketdi. Natijada bu dinlarning “o‘zlikni shakllantiruvchi” va ayni paytda “boshqani ajratuvchi” roli 
yanada kuchaydi. Shu sababli mazkur davrning eng muhim xususiyati — “boshqa”ni ta’riflash va 
anglashda dinning markaziy o’rin egallaganligi hisoblanadi. Din asosida yaratilgan “boshqalik” 
tushunchasi bu davr “boshqashunosligi”da paradigmal asos bo’ldi. 

Musulmonlar bu davrda harbiy, ilmiy va texnologik sohalarda G‘arbdan ancha ilgarilab ketgan 
edilar. Salib yurishlarida yakuniy g‘alaba musulmonlar tomonida bo‘ldi. Islom olamidagi 
kutubxonalar va olimlar faoliyati Yevropaning “zulmat asrlari” bilan qiyoslab bo‘lmas darajada 

rivojlangan edi. “Yirik tarixshunos Dyurantning qayd etishicha, faqat Bag‘dodning o‘zida o‘ttizta 
madrasa mavjud bo‘lib, Nizomiya madrasasi ulardan faqat bittasi edi. Andalusiyada esa yetmishdan 
ortiq jamoat kutubxonasi mavjud bo‘lgan” [4, P. 330–340]. 

Rodinson “Islomning G‘arb yaratgan qiyofasi va G‘arb tadqiqotlari” nomli maqolasida ushbu 
davr Yevropasi uchun musulmonlar asosiy dushman bo‘lganini ta’kidlaydi”[5, P. 11]. Yunonlar uchun 
eronliklar qanday “eng muhim boshqa” bo‘lgan bo‘lsa, bu davrda musulmonlar G‘arb uchun shunday 
rolni bajargan.  

G‘arb sharqshunosligining uchinchi davri Yevropada Uyg‘onish davri va undan keyin sanoat 
inqilobi bilan boshlandi. Zamonaviy sharqshunoslikning dastlabki namunalarini sayohatnomalarda 
ko‘rish mumkin. Ularning eng mashhurlaridan biri — Marko Poloning sayohatnomasi hisoblanadi. 
Marko Polo Sharqni ilmiy asosda o‘rganishga intilgan sharqshunoslar silsilasining boshlanish nuqtasi 
bo‘ldi. Dastlab bu davrda diniy targ‘ibot hali muhim o‘rin tutgan bo‘lsa-da, vaqt o‘tishi bilan uning 
ta’siri tobora kamayib bordi. “Rodinson sharqshunoslikning dastlabki bosqichlarida Sharq obrazining 
o‘zgarishini sekulyarizm orqali izohlaydi, bu esa Yevropaning diniy qarashlardan uzoqlashganini 
ko‘rsatadi” [5,]. 

Ushbu davrning eng mukammal nazariy tahlili Edvard Saidning Oriyentalizm asarida 
berilgan. Said bilim shakllanishining hokimiyat bilan bog‘liqligini tanqid ostiga oladi. U Fuko va 
Gramschi g‘oyalariga tayanib, G‘arb bilim tizminning Sharq ustidan g‘egemonligini ochib beradi. 
Siyosatchilar, tilshunoslar, yozuvchilar, shoirlar va sayohatchilar tomonidan yaratilgan Sharq 
haqidagi matnlarni yagona diskurs sifatida tahlil qiladi. Bu diskurs Sharqni “yaratgan”, ya’ni Edvard 
Said ta’biri bilan aytganda, uni ishlab chiqargan. Keyinchalik bu diskurs ommaviy axborot vositalari 
orqali yanada mustahkamlanib, Sharq obrazining uzluksiz qayta ishlab chiqarilishiga xizmat qildi. 
“Ushbu diskurs Lyotarning “modernizimning katta rivoyati” deb atagan konsepsiyasi doirasida 
shakllangan bo‘lib, G‘arb ongida “boshqa” nomidan so‘zlash huquqi va majburiyati mavjud degan 
tasavvurni singdirdi” [6, pp. 7–15]. 

Bu diskurs doirasida “boshqa” mutlaq begona, doimo qarama-qarshi va ziddiyatli borliq 
sifatida talqin qilindi. “Spivak ta’biri bilan aytganda, zamonaviy G’arb kishisi o‘zini yuksak va ustun 
mavqega qo‘yib, aynan shu nuqtadan turib o‘zini va “boshqa”ni tasvirlay boshladi” [7, P. 271].  

To‘rtinchi davrning boshlanishini jahon urushlaridan keyingi davr bilan bog‘lash mumkin. Bu 
urushlar mustamlakachilik tizimining yemirilishiga turtki berdi. Jahon urushlari modernizim 
orzusining qudrati va mutlaq ishonchini larzaga soldi. Postmodern tafakkur vakillari modernizimning 
narativlarini shubha ostiga olib, uni dekonstruksiyasini amalga oshira boshlashdi.  

Postmodernistlarning tanqidiy yondashuvlari natijasida G‘arb mutafakkirlarining “boshqa”ga 
munosabati ham o‘zgardi; birlikdan ko‘ra xilma-xillik va rang-baranglik ustuvor ahamiyat kasb eta 
boshladi. Bunga yani paytda, urushdan keyingi o‘n yilliklarda mustamlaka ostidagi mamlakatlarning 
ozodlikka erishish ham sabab bo’ldi. Natijada Sharqning o‘ziga bo‘lgan qarashi ham tubdan o‘zgardi. 
Sharqda o’zlikni yangidan tanish uyg’onish tendensiyasi kuchaydi. 

G‘arbda sharqshunoslikning shakllanishi va rivojlanishi “boshqa”ni anglash jarayonining 
muayyan tarixiy bosqichlari bo‘lib, bu jarayon ilmiy qiziqish bilangina emas, balki siyosiy hokimiyat, 
diniy mafkura va madaniy ustunlik diskurslari bilan ham yo‘g‘rilgan edi. Ayniqsa, modernizim 
davrda shakllangan orientalistik diskurs G‘arb ongida Sharqni tasvirlash, talqin qilish va hatto uning 
nomidan so‘zlash huquqini o‘zida mujassam etgan bilimlar tizimi sifatida namoyon bo‘ldi. Natijada 
Sharq ko‘pincha G‘arb tomonidan yaratilgan, qayta ishlab chiqilgan va ideallashtirilgan yoki 
salbiylashtirilgan obrazlar orqali anglandi. 

G‘arbning Sharq haqidagi bilim ishlab chiqarishi Sharqda ham befarq qabul qilinmadi. 
Aksincha, G‘arb bilan yuzma-yuz kelish, uning siyosiy, harbiy va madaniy ustunligini boshdan 
kechirish Sharqda ham “boshqa”ni G‘arbni — anglashga bo‘lgan ehtiyojni yuzaga keltirdi. Shu tariqa 
Sharqda G‘arbni idrok etish, talqin qilish va baholashga qaratilgan qarashlar, matnlar va diskurslar 
shakllana boshladi.  

Shuni alohida ta’kidlash joizki, Sharqda shakllangan g‘arbshunoslik G‘arbdagi 
sharqshunoslikdan mohiyatan farq qiladi. Agar G‘arb sharqshunosligi ko‘pincha ustunlik va 
hokimiyat pozitsiyasidan turib ishlab chiqilgan bo‘lsa, Sharq g‘arbshunosligi asosan himoyaviy 

xarakter kasb etgan. Shu bois Sharqda G‘arbni anglash jarayoni ko‘proq o‘zlikni anglash, o‘z 
madaniy va sivilizatsion mavqeini qayta belgilash bilan uzviy bog‘liq holda rivojlandi. 

Mazkur jihatlarni inobatga olgan holda, maqolaning keyingi qismida Sharqda 
g‘arbshunoslikning shakllanishi va rivojlanishini tarixiy davrlashtirishga harakat qildik. Bu 
davrlashtirish G‘arb sharqshunosligi kabi faqat muayyan tarixiy voqealarga emas, balki Sharq 
tafakkurida “boshqa” — ya’ni G‘arbni anglashga xos bo‘lgan ustuvor tendensiyalar, mafkuraviy 
yo‘nalishlar va madaniy yondashuvlar asosida amalga oshiriladi. Ana shundagina Sharq va G‘arb 
o‘rtasidagi madaniy-intellektual munosabatlarning ikki tomonlama, o‘zaro ta’sirli va murakkab 
xarakteri yanada aniqroq namoyon bo‘ladi. 

Sharqdagi g’arbshunoslikni ham tarixiy bosqichlardagi umumiy aloqadorlikdan kelib chiqib 
to’rt bosqichda ko’rib chiqdik. Qolaversa davrlashtirishdagi bunday tarixiy yondashuv 
komparativistik tahlil asosida yangi xulosalar olish imkonini beradi.  

Sharqda G’arbni tanishning ilk bosqichi qadimgi Eronda Ahamoniylar va Yunonlarning 
munosabati bilan shakillangan edi. Mazkur davrning eng muhim xususiyatlaridan biri — “boshqa”ni 
aniqlashda din omilining uncha katta rol o‘ynamaganidir. Axamoniylar davridagi dindorlikning 
asosiy belgisi diniy bag‘rikenglik va rasmiy davlat dinining mavjud emasligi bo‘lgan. Tadqiqotchilar 
Kir II shaxsini manbalar asosida shunday tasvirlaydilarki, u hech bir xalqni o‘zining urf-odatlari va 
diniy e’tiqodlariga bo‘ysundirishga majbur qilmagan, ularning xudolari va diniy qarashlariga hurmat 
bilan munosabatda bo‘lgan. 

Kir II ning bu darajadagi bag‘rikengligi va oliyjanobligi g‘arb olimlarini ham hayratga solgan. 
Jumladan, Romen Girshman shunday yozadi: 
“Tarixda kam sonli hukmdorlar borki, ular Kir II singari o‘zidan keyin yaxshi nom qoldirgan. U 
buyuk sarkarda va xalq yetakchisi edi. Saxiy va tolerant bo‘lgan, zabt etilgan xalqlarni yagona hayot 
tarziga majburlashni hech qachon o‘ylamagan” [8, pp. 123–125]. 

Bu davrda Sharq va G‘arb sivilizatsiyalari o‘rtasidagi madaniy aloqalar ikki tomonlama ijobiy 
qabul qilingan. “Agar Eron tafakkurining yunon falsafasiga, jumladan, Aflotun qarashlariga 
ko‘rsatgan ta’siri haqida Fathulloh Mujtaboiy, Stefan Panusi va boshqa olimlar bildirgan fikrlarni bir 
chetga qo‘ysak ham, Aleksandr tomonidan Axamoniylar yozma manbalari va xazinalarining 
Yunonistonga olib ketilgani tarixiy haqiqatdir”[1, 8]. 

Ibn Xaldun ham shu mazmunda shunday deydi: 
“Eronliklar aqliy fanlarga katta ahamiyat bergan, bu fanlar ularning yurtida nihoyatda 

rivojlangan edi. Chunki ularning davlati nihoyatda keng va qudratli bo‘lgan. Aytishlaricha, Iskandar 
Doroni o‘ldirib, Kayoniylar davlatini mag‘lub etgach, eronliklarning son-sanoqsiz kitoblari va 
bilimlari yunonlarga o‘tgan” [9, p. 445–446]. Bu davrda Yunoniston Sharqqa falsafasini taqdim etdi, 
Sharq esa G‘arbga diniy-madaniy merosini tuhfa qildi.  

Ikkinchi davr Islom va Xristianlik dinlarining paydo bo‘lishi bilan chambarchas bog‘liqdir. 
Ushbu tarixiy bosqichda Islom sivilizatsion hududida tarjimachilik harakati, turli ilm-fan va 
texnologiyalarning rivojlanishi natijasida Sharq olamida yaratilgan asarlar miqdori va mazmuni 
G‘arbnikidan sezilarli darajada ustun bo‘lgan. 

Bu davrning e’tiborga molik jihati — musulmonlarning Yevropa va umuman g‘ayrimusulmon 
jamiyatlar ustidan nisbiy ustunligidir. Uill Dyurant bu holatni quyidagicha ifodalaydi: “Islom milodiy 
700–1200 yillar (81–597 hijriy) oralig‘ida qudrat, tartib, davlat hududlarining kengayishi, axloqni 
poklash, turmush darajasi, adolatli qonunlar, diniy bag‘rikenglik, adabiyot, ilm, tibbiyot va falsafa 
sohalarida dunyoga yetakchi bo‘lgan. Islom yurtlarida san’at va madaniyat o‘rta asr xristian 
Yevropasiga qaraganda ancha keng yoyilgan edi”[3, P. 341–343]. 

Nadia Mariya ash-Shayx “Arablar nigohida Vizantiya” asarida arablarning Vizantiya 
imperiyasiga bo‘lgan munosabatini tahlil qiladi. Tadqiqot VII asrda Islomning paydo bo‘lishidan 
1453 yilda Konstantinopolning qulashigacha bo‘lgan davrni qamrab oladi. Muallif “boshqa” haqidagi 
tasavvurlar vaqt o‘tishi bilan o‘zgarganini tan olsa-da, manbalar ko‘pincha avvalgi tasvirlarni 
takrorlagani sababli, Vizantiyaliklar va musulmonlar o‘rtasidagi munosabat asosan ziddiyatli tarzda 
namoyon bo‘lganini ta’kidlaydi. Uning fikricha, “islomiy jamiyat Vizantiya bilan doimiy dushmanlik 

holatida bo‘lgan” [10,P.15,25]. Ushbu qarama-qarshilikning ildizi esa asosan diniy farqlarda 
mujassamdir. 

Uchinchi davrda G‘arb sharqshunosligi jiddiy o‘zgarishlarga yuz tutdi. Bilim va hokimiyat 
o‘rtasidagi bog‘liqlikning kuchayishi hamda din omilining nisbatan chekinishi sharqshunoslikka 
kuchli ta’sir ko‘rsatdi. Bunga javoban Sharqda g‘arbshunoslik ham tubdan o‘zgardi, biroq bu 
o‘zgarish ko‘proq reaktiv va mudofaaviy xarakterga ega edi. 

G‘arbda texnologiyaning jadal rivoji sharqliklar uchun hayratli hol bo‘ldi. Dastlabki 
munosabatlar o‘zini inkor etish va G‘arbga ko‘r-ko‘rona taqlid qilish shaklida, boshqa o’rinlarda esa 
Sharqona modernziatsiya fenomeni bilan namoyon bo’ldi. 

Bu davrning muhim jihatlaridan biri shundaki, “inson bo‘lish uchun sivilizatsiya majbur 
qilgan ishlarni bajarishning o‘zi kifoya” degan qarash shakllandi. Shu bilan birga, ayrim 
mutafakkirlar — masalan, Sayyid Jamoliddin  al-Afg’oniy— G‘arbga nisbatan tanlab yondashuvni 
amalga oshirdi. Bu yondashuvda “boshqa” taqlid obyekti bo‘lmasa-da, ma’lum darajada e’tirof etildi; 
ayni paytda u kamsitildi ham. 

G‘arbga nisbatan ilk ilmiy javob sifatida “Sayyid Jamoliddin al-Afg’oniyiyning 
“Materialistlarga raddiya”si tilga olinadi”[11]. Ushbu risolada G‘arb materialistik falsafasi jiddiy 
tanqid qilinadi.  

Bu davrda, G‘arbda cherkov va ko‘plab diniy ta’limotlar chetga surilib, sekulyarizm, 
liberalizm singari g‘oyalar ilgari surildi. Shunga qaramay, ayrim sharqshunoslar dinning identitet 
yaratishdagi rolini e’tibordan chetda qoldirmadilar; ko‘plab sharqshunoslarning Sharqqa nigohi 
hanuz “missionerlar”ga xos qarash bo‘lib, ularni xristianlashtirish vazifasi yevropaliklar zimmasida, 
degan tasavvur saqlanib qoldi. Xuddi shunday ikkiyoqlama munosabat Sharqda ham kuzatildi: ayrim 
g‘arbshunoslar dinni chetga surishni ma’qul ko‘rgan bo‘lsalar, boshqalar uni isloh qilish, ya’ni “asl 
din”ga qaytish g‘oyasini ilgari surdilar. 

Bu davrning Sharqdagi yana bir muhim belgisi — “boshqa”ga munosabatdagi beqarorlikdir. 
Mustamlakachilarning “boshqa” haqidagi qarashlari ta’sirida, ayniqsa sharq ziyolilar nigohi ham 
o‘zgarib bordi. G‘arb bilan aloqalari ko‘proq bo‘lgan shaxslarda bu o‘zgarishlar yaqqol ko‘rindi. 
Mazkur davr — Sharq ziyolilarining G‘arbga taqlid qilish davri bo‘lib, bu hatto “boshqa”ni ko‘rish 
uslubida ham namoyon bo‘ldi. 

To‘rtinchi bosqichda, uchinchi davrdagi ikkilanish yanada kuchliroq shaklda davom etdi. 
Sharqliklarda G‘arbni bilishga katta ehtiyoj shakllandi bilan birgalikda g‘arbshunoslik tadqiqotlari 
tarkibida katta tarqoqlik va rang-baranglik yuzaga keldi. Umuman, G‘arb haqidagi yondashuvlarni 
uch guruhga ajratish mumkin: rad etish, qabul qilish va tanlab olish. “Tanlab olish” yo‘nalishidagilar 
bevosita Sayyid Jamoliddin al-Afg‘oniy yo‘lini davom ettiradilar. “Qabul qilish” ko‘proq 
zamonaviylikka moyil ziyolilar orasida ustun. Qabul qilish bu sellf-orientalizm (o‘z-o‘zini g‘arbona 
andozalarga moslashtirish) fenomeni bilan namoyon bo‘lsa tanlab olish o‘ziga xos sharqona 
modernizatsion yondashuvlarni vujudga keltiradi.  “Rad etish” esa Yaqin Sharq va Janubiy Sharqiy 
Osiyoda avvaliga Kamol Ota Turk davrida Turkiyada keyinroq esa Eron va boshqa ba’zi bir 
jamiyatlarda kuzatilgan. 

Xulosa. Mazkur tadqiqotda, “biz” va “boshqa” munosabatiga oid mavjud tasniflar e’tiborga 
olingan holda, tarixiy davrlashtirishning yangi modeli taklif qilindi. Bu yondashuvga ko‘ra, Sharq va 
G‘arb sivilizatsion tarixida “boshqa”ni anglash jarayoni nisbatan kichik davrlardan farqli ravishda 
to‘rtta yirik bosqichga ajratildi. 

Birinchi davr qadimgi Yunonlardan Rim imperiyasining xristianlashishigacha davom etadi. 
Yunonlar “boshqa”ni belgilashda diniy mezonlarni deyarli e’tiborsiz qoldirib, ko‘proq fuqarolik 
(polislik) tushunchasini markazga qo‘ygan. Qadimgi Eronda, jumladan Ahamoniylar davrida ham 
dinning siyosiy va jamoaviy identitetni belgilashdagi roli qat’iy tarzda markazlashmagan. Shunday 
qilib, bu davrning umumiy belgisi — “boshqa”ni ta’riflashda din omilining cheklanganligi 
hisoblanadi. 

Ikkinchi davr Rimning xristianlashishidan o‘rta asrlar yakunigacha cho‘ziladi va Uil Dyurant 
uni “Iymon davri” deb ataydi. Bu bosqichning asosiy xususiyati — “boshqa”ni ta’riflash va anglashda 
dinning paradigmal asos ekanligi hisoblanadi. 

Uchinchi davr Yevropada Renessans va keyin sanoat inqilobi bilan boshlanadi. Bu davrni 
nazariy jihatdan eng kuchli izohlab bergan olimlardan biri Edvard Said bo‘lib, u Sharq haqidagi 
g‘arbona bilim tizimini G‘arbning Sharq ustidan dominantligi uchun asos bo‘lganini dalillaydi. Sharq 
va Eron uchun esa bu davr “boshqa”ga qarashdagi beqarorlik va izdan chiqish davridir. 

To‘rtinchi davrda G‘arb sharqshunosligida ikki oqim shakllandi: birinchi oqimdagilar 
uchinchi davrda mustahkam shakllangan klassik sharqshunosligini davom ettirib, dualizmni 
kuchaytiradi; ikkinchi oqim esa postmodernizm tafakkuri asosida shakllangan bo‘lib madaniy xilma-
xillikni e’tirof etadi. Sharqda esa “boshqa”ga munosabat rad etish, qabul qilish va tanlab olish 
ko‘rinishida shakllanadi. 

Umuman olganda, sharqliklarning g‘arbshunosligi ham, g‘arbning sharqshunosligi ham 
ko‘pincha “boshqa”ni konstruksiyalash jarayoniga aylandi: G‘arb Sharqni “o‘ta qoloq” qilib ko‘rsatib 
hukmronligini oqlagan bo‘lsa Sharq esa G‘arbni “o‘ta tajovuzkor” qilib tasvirlab, unga qarshi o‘zini 
ta’riflashga uringan. 

